Сөембикә манарасы

Сөембикә моннан ташланган, дип,

Риваятьләр йөри халыкта.

Онытса да тарих күп нәрсәне

Бардыр кебек монда хаклык та.

Үз тарихын халык үзе ясый,

Бирми халык үзен үлемгә!

Риваятьләренә тореп саклап

Алып килгән сине бүгенгә.

Рәзил Вәлиев.


Сөембикә манарасы Казансудан 70 метр югарылыкта – Кремль калкулыгының иң биек төшендә урнашкан. Манара яхшы яндырылган эре кирпечләрдән төзелгән. Ул төньякка 1,98 метрга авышкан иде, хәзер бу процесс тукталды дип язалар. Татарлар аны XIX гасырның соңгы дәверенә чаклы “Хан манарасы”, “Хан мәчете манарасы” дип йөртә


Сөембикә манарасы – татар халкы өчен бик кадерле архитектура ядкаре. Карап торганда, аның җиде баскычы ачык күренеп тора. Беренче, икенче, өченче катлары дүрткырлы, ә дүртенче, бишенче, алтынчы, җиденче катлары сигез кырлы, түбәсе калай белән тышланган.


Узган гасырларда манара очында урыс символы – ике башлы каракош урнашкан була. 1918 елда ул Совнарком декреты белән “Мөселман хезмәт ияләренә мәңгелек саклауга” тапшырыла, 1991 елдан исә әлеге манара гыйбадәт кылганда азан әйтү өчен мәчет манарасы ролен үтәп килә, шуңа күрә 1993 елдан аның очын алтынланган ярымай бизи. Сөембикә манарасы Казансудан 70 метр югарылыкка – Кремль калкулыгының иң биек төшендә урнашкан. Аның үз биеклеге 58 метр.

Кабан күле


Атаклы мәгърифәтче Каюм Насыйри халыктан шундый борынгы риваять язып алган.


Имештер, дошманнан качып болгар халкы – хәзерге Казан каласы тирәсенә килеп чыга. Ул вакытта тирә-якта бары тик камышлы сазлыклар, әрәмәлекләр, чытырманлыклар булган. Моны күргәч, халык, без бу җирдә калмыйбыз, дигәннәр имеш...


Алар арасында булган изге карт Каюм Шәех бер ни дә дәшмичә озын итәкле чапанын җәеп, дога кылган, Аллага ялварган... Бераздан торып баскан һәм чапанын сазлык буйлап сөйрәп киткән. Чапан сөйрәлгән эздә суы тәмле, сихәтле, тирә-яклары матур, җире уңдырышлы, урманнары калын җир пәйдә булган. Халык бу тирәдә калырга булган, кабан дуңгызларын күреп күлгә Кабан дип исем кушканнар. Күл янына Казан каласын сала башлаганнар...


Риваять менә шулай, ди. Чыннан да өстән карасаң, Кабан күле, ике җиңе ике якка киң итеп җәелгән зәңгәр чапанны хәтерләтә. Бер җиңе Болак, икенчесе – Ботаник бугазы.


Риваять, әкияти ялган гына инде ул. Галимнәр бу турыда ни уйлый икән. Алар фикеренчә, Кабан күлләре (Аскы, Урта һәм Югары Яки Борисовко күле) – Борынгы Идел калдыклары. Бу өч күл, чыннан да Иделнең иске үзәнендә урнашкан.


Галимнәр уйлавынча, Идел бу юлдан 30-40 мең ел элек, бозлыклар эрегән чорда аккан. Ул чорда Идел хәзергесеннән 15-20 мәртәбә киң, суы да мулырак булган. Соңрак ул икенче юл белән ага башлый. Шулай итеп, моннан 25-30 мең еллар элек Кабан күлләре барлыкка килә.


Казан каласы нигә шулай дип аталган?


Бу турыда йөз төрле фараз бар. Иң гадие, иң өстә ятканы: имештер, кайчандыр, каланың иң борынгы өлеше тирән бер чокыр тирәсенә урнашкан булган. Хәзер бу чокыр Черек күл чокыры дип йөртелә. Менә шундый, сөзәк, казан сыман уйсулык тирәсендә урнашканга күрә булачак шәһәрне Казан дип атаганннар.


Икенче берәүләр, мондый караш белән килешмичә, болай диләр. Гадәттә, яңа урынга күчеп килгәндә, кешеләр иң элеә елгага исем бирәләр. Соңыннан гына елга исеме буенча торган урынга да нәкъ шундый исем биргәнннәр. Казан каласы да Казансу елгасы буенча аталган дигән риваятьләр йөри.


Ә Казансуга нигә шулай дип атаганннар соң? Аның үз тарихы бар. Имештер, борын-борын заманнарда. Халык күпләп-күпләп хәзерге Казан суы буенча күчеп килгәннәр. Яңа башкала салу өчен урын эзләгәндә, хан ялчылары сихерче янына килгәннәр. Сихерче әйткән: җиргә күмгән казанның суы кайсы төштә утсыз кайнап чыкса, шәһәрне дә шунда салыгыз, дигән. Моңа берәү дә ышанмаган. Шулай да, бик озак эзләгәннәр бу урыннны. Матур су буенда чыннан да казанның суы утсыз-нисез кайнап чыккан. Яңа каланы шул урынга салганнар да, исемен дә Казан дигәннәр.


Әкият кебек кенә кабул ителә бу риваятьләр.

Ә шулай да тирәнрәк уйлап карасаң шулай да булырга мөмкин. Су тирәсе, Казан каласы урнашкан җирләр юеш сазлыкларга туры килә. Кешеләр элек-электән сазлыкларны канаулар казып киптереп, иген өчен уңдырышлы җирләр ясаганнар. Моны эшләү өчен якын тирәдәге әрәмәлеклдәрне кисеп ясарга кирәк булган. Менә шундый эшләр башкарылганда янгын кайвакыт торф катламына кабып, җир асты янгынына әверелгән. Күз алдына китерегез: җир астында ут дөрли, торф яна... Шул урынга су тулы казанны күмсәң, ни була? Әлбәттә инде су кайнап чыга. Менә  бит сихерле казанның сере нинди гади!

Ә мин икенче төрле риваять беләм.


Явыз Аксак Тимер яуларыннан качып килүче болгарлар төньяк урманнарына килеп чыкканнар. Бара торгач, кечкенә генә инеш янына килеп чыкканнар, шунда туктаганнар. Болгар ханы ялчысын әлеге елгага алтын казан тоттырып суга җибәргән. Ләкин хезмәтче, текә ярдан төшкәндә, алтын казанны кулыннан ычкындырып, суга төшергән. Күпме эзләсә дә таба алмаган. Менә ни өчен елганы Казансу дип атаганнар. Бераздан бу тирәдә зур бер кала күтәрелгәч, аңа да шундый исем биргәннәр, имеш.

Шәһәр капкалары


Казан ханлыгы чорында башкаланың үзәк өлеше биек һәм калын диварлар белән уратылып алынган була. Ул стеналар эченә ком һәм таш тутыралар. Дошман җимерә алмасын өчен ул стена–диварлар бик киң, нык итеп эшләнелә. Мәсьәлән, Болак буйлап сузылган диварның киңлеге 6 метр тирәсе, Арча кырында стена калынлыгы 15 метр була. Стена-дивар каршына тирән чокырлар казылган, аларга су тутырганнар. Эчкә үтеп керү өчен күтәрмә күперләр, капкалар булган.


Исемнәре безнең көннәргә килеп җиткән 13 шәһәр капкасы билгеле. Мәсьәлән, шуларның кайберләре: Төмән капкасы, Нургали капкасы, Алабуга (Илбуга) капкасы, Хан капкасы, Арча капкасы һәм башкалар.


Без Арча капкасыннан керәбез.

Сәүдә үзәкләре.


Казан элек-электән сәүдә үзәге булган. Аның Сәүдә йортында 800ләп таш һәм агач лавка исәпләнгән. Якын гына ат базары гөрләгән. Анда арбалар, чаналар һәм хуҗалык кирәк-яраклары сатылган. Болак тамагында да сәүдә рәтләре тезелеп киткән. Биредә 80гә якын лавка исәпләнгән. Соңрак бу базарга “Ташаяк ярминкәсе” дигән исем дирелә. Елның җылы вакытларында Болак буенда сәүдә чатырлары тезелгән, анда читтән китерелгән товар: бәллүр, фарфор, фаянс сатканнар.


Татар сәүдәгәрләренең сәүдә үзәге исә Печән базарында булган. 18 нче гасыр азагында 1300 сәүдәгәр исәпләнгән! Аларның яртысы татар!

Казан Кремле


Казан Кремле – үзе аша үткән гасырларның барлык сыйфатларын туплап барлыкка килгән бербөтен архитектур ансамбльне тәшкил итә. Кремль киң итеп җәелгән, бик күп шагыйрьләрне илһамландырган Казансу буена урнашкан. Тирә-яктан ул биек таш койма белән әйләндереп алынган. Диварлар өстендә кирпечтән эшләнгән ату җайланмалары, ә кереп-чыгып йөрү өчен унөч гөмбәзле һәм капкалы манара ясалган. Кайчандыр кремльнең көньягында Болак ермагы агып торган. Шәһәр чигендә урнашкан бу ермак саклану чарасы буларак махсус казылган. 

Казан ханлыгы чорында Кремльдә, таш биналар да булган. Ул чорда монда ике катлы биек таш койма белән әйләндереп алынган хан сарае, биш таш мәчет һәм матур итеп бизәлгән башка биналар да була. 16 йөзнең урталарында, Казанны Иван Грозный гаскәрләре басып алу алдыннан, монда 30 меңнән артык кеше яшәгән.

Казан җире Рус иленә кушылганнан соң, 1556 елдан башлап рус остазлары (Иван Ширяев, Постник Яковлев) җитәкчелегендә Псков ташчылары Кремльнең агач диварлары урынына таш диварлар төзиләр. Шул вакытта аның мәйданы зурая. Ыспас башнясы өстәлә. 17 йөзендә күзәтү башнясы буларак Сөембикә манарасы салына. Һәм аның янына Благовещение соборы да төзелә.

19 гасыр урталарында элеккеге хан сарае урынына губернатор сарае салына. Хәзер монда Президент резиденциясе урнашкан. Шул елларда якын-тирәдә губерна канцеляриясе һәм консистор биналары да килә.

Кремль башкаланың үзәге. Монда чал тарих үзәге саклана. Шул чылбырның дәвамлылыгының бер шаһиты булып  элеккеге Кол Шәриф мәчете тора.

Моннан берничә ел элек Казан Кремле ЮНЕСКОның дөньядагы иң абруйлы истәлекле төзелмәләр исемлегенә кертелде. Димәк ул бөтен дөнья халкының кыйммәтле җәүһәренә әверелде.




























